
Ndi nṋe Muruṅwa. Ndi musidzana wa 
miṅwaha ya malo.

Ndi nṋe Mashudu. Ndi mutukana wa miṅwaha 
ya ṱahe.

Ri khou ya u ni vhudza nga ha maitele o 
fhambanaho a vhatukana na vhasidzana vha 
Vhavenḓa.



Nṋe ndi musidzana. Musi ndi tshi lumelisa ndi 
ri “Aa!”.

Ndi tshi aravha ndi ri “Aa!”.

Iyi ndi iṅwe nḓila ya u sumbedza ṱhonifho na 
mikhwa.

Nṋe ndi mutukana. Musi ndi tshi lumelisa ndi ri 
“Ndaa!”.

Ndi tshi aravha ndi ri “Ndaa!”.

Ndi zwi itela u sumbedza ṱhonifho, sa zwe 
Muruṅwa a amba.

Ri tshi lumelisa kana u ṋea vhaaluwa zwiḽiwa 
kana zwa u nwa, ri a sumbedza ṱhonifho.

Vhasidzana vha losha nga lurumbu. 
Vhatukana vha gwadama nga gona ḽithihi. 
Izwi zwi sumbedza mikhwa yavhuḓi.

Na nṋe ndi ḓo ya ndi tshi aluwa.

Uyu ndi mukomana wanga. U khou bva 
khombani.

Mma vha ri ndi hune vhasidzana vha gudiswa 
hone uri mufumakadzi u ḓifarisa hani muṱani 
wawe musi o no malwa. Vha dovha vha 
gudiswa nga ha uri hu bikiswa hani.

Uyu ndi mukomana wanga. U khou bva 
muḽani.

Baba vha ri ndi hune ha gudiswa hone u vha 
munna na u ṱhogomela muṱa wawe nga ḽiṅwe 
ḽa maḓuvha.

Na nṋe ndi ḓo ya ndi tshi aluwa.

Vhavenḓa roṱhe ri ḓivhelwa u shula miṱa na 
maguvha ashu nga matoko. Miṱa yashu ya 
sala yo nakelela.

Ri takalela u thusa!

Vhatukana ri tshina tshikona. Ri tshi tshina 
mabephani kana ri tshi khou ḓitakadza.

Ndi mutukana muṱukusa, fhedzi ndi a kona u 
tshina mutshino wa tshikona zwavhuḓisa!

Uyu u dovha wa vha mutshino u takadzaho!

Vhasidzana ri tshina domba. Ri ḽi tshina 
musanda musi hu na mushumo.

Ndi musidzana muṱukusa, fhedzi ndi a kona u 
tshina mutshino wa domba zwavhuḓisa!

Uyu u dovha wa vha mutshino u takadzaho!

Vhatukana na vhasidzana vha na mutshino u 
fanaho une vha u tshina vhoṱhe. U pfhi tshifase.

Ri tshina ro ambara miṅwenda.

Muṅwe na muṅwe o ri takalela musi ri tshi 
tshina tshifase!

Vhavenḓa ndi vhathu vha mikhwa vhane 
maitele avho a tamisa vhukuma.

Ri a ḓihudza nga u vha Vhavenḓa!


